ТРОШИТЕЛЄ!

МАЦЕ ПРАВА

- 

ХАСНУЙЦЕ ИХ!


Закон о защити трошительох ("Службени глашнїк РС", число 79/2005) Скупштина Сербиї прилапела у септембре 2005. року. Закон барз пообщени, 
та препущена нагода прецизнєйше ушориц даєдни питаня хтори би нєзащиценому трошительови у Сербиї помогли терху транзицийних почежкосцох ровномирнєйше розпоредзиц. Думаме, медзитим, же з адекватну державну политику, зоз помоцу Европи и анґажованьом трошительох и їх орґанизацийох, и таки закон може буц перши крочай у применки европских стандардох у защити правох хасновательох у Сербиї.


Тота публикация ма циль поинформовац трошительох о одредбох Закона о защити трошительох хтори им можу помогнуц же би у пракси витворели даєдни зоз своїх правох. Же би ше поинформовало трошительох, АПОС пририхтує и публикациї о адитивох, трошительних кредитох, означованю продуктох и др.

ХТО ТРОШИТЕЛЬ?


"... кажда физична особа хтора купує або хаснує услуги за потреби свойого ґаздовства. Трошитель то и привредне дружтво, подприємство, друга правна особа и поднїматель, кед купує продукти або хаснує услуги за власни потреби." (Член 2)

ОСНОВНИ ПРАВА ТРОШИТЕЛЬОХ

"1) задовольованє основних потребох – доступносц найнєобходнєйших продуктох и услугох, поживи, облєчива, обуї и квартельного простору, здравственей защити, образованя и гиґиєни;

2) сиґурносц – защита од продуктох, продукцийних процесох и услугох хтори чкодлїви по живот и здравє;

3) информованосц – розполаганє зоз фактами хтори важни за правилни вибор и защиту од нєпоштеней оглашковей поруки або ознаки на продуктох хтори можу трошителя завесц;

4) вибор – можлївосц вибору медзи велїма продуктами и услугами, по прилапююцих ценох и зоз ґарантованим добрим квалитетом;

5) глас трошительох – заступеносц интересох трошительох у процесу приношеня и запровадзованя политики защити трошительох, як и у поступку уводзеня нових продуктох и услугох;

6) обвисценє – доставанє справедлївого надополнєня за фалшиве приказованє характеристикох продуктох и услугох, за нєквалитетни продукти або нєзадоволююци услуги;

7) образованє трошительох – здобуванє основних знаньох и способносцох яки потребни за правилни и сиґурни вибор продуктох и услугох, знаня о основних правох и одвичательносцох трошительох и способох як тоти знаня можу витвориц;

8) здрави животни штредок – живот у окруженю хтори нє представя опасносц за здравє трошительох." (Член 3)

Основни права Закон превжал з Резолуциї Ґенералней скупштини ЗН число 39/248 зоз 1985. року.

ТРОШИТЕЛЬ МА ПРАВО НА СИҐУРНОСЦ И ЗАЩИТУ


Закон наклада (Член 5) же "продукти, продукцийни процеси и услуги МУША буц сиґурни за живот и здравє трошительох и животни штредок...  ... одвитовац здтравственим, гиґиєнским, квалитативним и другим условийом у складзе зоз законом, важацима стандардами, обичаями, технїчнима и другима предписанями"


Исте правило важи и за амбалажу.


Закон забранює (Член 6) предавац шлїдуюци продукти:
· хтори здравствено або гиґиєнски нєисправни;
· хторим вишол термин хаснованя;
· хтори нє маю предписану декларацию;
· хтори резултат ґенетичного инженєринґу, кед нє маю ознаку такого походзеня.
Закон окреме защицує малолїтни особи и забранює:

· понуканє звонка просторийох за предаванє: млєка, поживи и напою за мали дзеци, як и прибору за хаснованє гевтих продуктох зоз хторима ше заменює природни способ костираня;

· предаванє бавискох и других продуктох за дзеци кед су направени з материялу хтори може чкодлїво дїйствовац на здравє дзецох; бависка муша мац обачлїви спозореня о опасносци за дзеци при хаснованю и огранїченю хаснованя з оглядом на роки живота;

· предаванє и служенє алкоголного напою и доганских продуктох.

Закон обовязує компетентни орґани же би жительство точно и поряднє обвисцовали о окончених контролох води и воздуху и же би виношели податки о заґадзовачох (Член 9).

Трошитель часц тарґовища и ма право на защиту своїх колективних и поєдинєчних економских интересох и за свой пенєж достац робу и услугу ґарантованого (догвареного) квалитету и по прилаплївих ценох. Трошитель-поєдинєц партнер на тарґовищу вельо моцнєйшим хасновательом (фирмом и тарґовцом) и нє ма економску моц буц и ровноправни пратнер, кед му у тим о нє помогнє держава зоз своїма 

предписанями и адекватну защиту. Кед шицки учашнїки на тарґовищу нє ровноправни, нєт анї успишного демократского розвою. То єдна зоз причинох пре хтори шицки найрозвитши жеми принєсли велї предписаня зоз хторима защицую економски интереси трошительох на тарґовищу.


Прето, окрем других, и Закон о защити трошительох (Член 15) обовязує предавателя, односно давателя услугох трошительови обезпечиц:


1) продукт у точней мери або количестве и оможлївиц му превериц тоту точносц; 


2) количество продуктох хторе вимага кед тото количество на розполаганю, а кед зоз законом або другим предписаньом иншак нє одредзене;


3) продукт або услугу предписаного або догвареного квалитету, а кед квалитет нє предписани або догварени, продукт або услуга муша буц узвичаєного квалитету;

4) продукт або услугу по догварених ценох або хтори формовани у складзе зоз окремнима предписанями о ценох, як и же би ше так утвердзену цену правилно обраховало;


5) продукт зоз провадзацу документацию у складзе зоз законом зоз хторим ше ушорює стандардизацию;


6) продукт або услугу у догвареним терминє, а кед термин нє догварени - у оптималним терминє хтори нє може буц длугши як осем днї;


7) доказ о походзеню продуктох.

ЦО БИ ТРОШИТЕЛЬ  МАЛ ЗНАЦ О ЦЕНИ (ТАРИФИ, НАДОПОЛНЄНЮ):

· же ше ю формує на тарґовищу або з окремним предписаньом;
· же муши буц виказана за єдинку мери, комплетни продукт або предходно запаковане количество;
· же ю треба ясно и на обачлївим месце виложиц коло продукту у ценовнїку услугох и каждим понукнуцу за заключованє догварки;
· же є нєспорна и же трошителя нє може привесц до заблуди о єй висини, терашнєй або будущей.
Закон реґулує же трошитель, кед купує або хаснує услуги, ма право:

1. На рахунок хтори обовязно муши мац: датум предаваня, файту и количество роби и услуги, характеристики (назнаку кед продукт половни або з нєдостатком).

Кед сце купели кабасту робу, вимагайце од тарґовца же би на рахунок уписал и термин випорученя. Лєм так можеце вимагац надополнєнє чкоди кед купену робу нє достанєце на час, под условийом же сце сами за тото нє виновати (кед сце дали погришну адресу, нє були сце дома у назначеним чаше итд). Рахунок може мац и други податки, у складзе з окремним предписаньом. Вше преверце и вимагайце най вам тарґовец и тоти податки унєше на рахунок. Лєм зоз подполним рахунком можеце рекламовац робу хтору сце купели, кед ше укаже же ма нєдостаток хтори нє настал пре вашу вину.

2. На ґарантни лїсток (кед ше зоз продуктом видава) хтори муши мац: назву, шедзиско давателя ґаранциї, податки зоз хторима ше идентификує продукт, ґарантни термин, вияву о ґаранциї и условийох ґаранциї, з одвичательносцу предавателя и продукователя за исправносц купеного продукту у ґарантним терминє, список сервисох, назву и шедзиско предавателя, датум предаваня, печац и подпис овласценого предавателя и други податки, у складзе зоз законом. Даватель ґаранциї длужен трошительови обезпечиц сервисованє продуктох (Член 21).

Шицко муши буц написане на язику хтори ше службено хаснує у Републики Сербиї. Преверце условия ґаранциї и виберайце найвигоднєйши. За исту робу нє даваю шицки исти условия ґаранциї.

3. На превоженє (випорученє) кабастей роби на адресу трошителя, кед ше находзи на подручу истей општини або городу (Член 22).

Напредок преверце чи то значи по уходни дзвери чи до квартелю (хижи).

4) На комплетну документацию за технїчни продукт, цо подрозумює:

а. декларацию, ґарантни лїсток, атест, сертификат, технїчне упутство, упутство за хаснованє и други податки и ознаки;

б) резервни часци, приключни апарати, прибор и други продукти без хторих би ше технїчни продукт нє могло хасновац спрам своєй наменки;

в) континуовани технїчни сервис, односно отримованє и оправку.

Виберайце технїчни продукт (окреме странски), маюци у оглядзе и адекватни и розумлїви преклад хтори вам оможлїви правилне рукованє же бисце сами нє були виновати за настате губенє, бо у тим случаю нє можеце витвориц право на рекламацию.

5. Же би ше робу окреме запаковало – цо може буц наплацене найвецей по суму предавательней цени материялу за пакованє, а цо нє може сущнєйше уплївовац на купену нето масу.

ЦО МА ТРОШИТЕЛЬ РОБИЦ ЗОЗ ПРОДУКТОМ (УСЛУГУ) КЕД ОБАЧИ НЄДОСТАТОК (ДЕФЕКТ) ХТОРИ НЄ НАСТАЛ ПРЕ ЙОГО ВИНУ?

Трошителє тоти проблеми маю и при купованю роби за хтору ше нє видава окремну ґаранцию (цо ше случує з векшину роби), як и з робу (найчастейше технїчну) хтора ма ґарантни термин предписани зоз законом, як и роба и услуги (квартелї, туристични путованя) хтори ше окреме догваря.


Нєзависно од того яку робу купели, чи у предавальнї чи на оддалєносц, трошителє маю право на рекламацию (Член 24. и 35).

РЕКЛАМАЦИЯ

Час рекламациї


Шейсц мешаци од дня купованя односно зробеней услуги - зоз рахунком за робу и услуги без ґаранциї; у ґарантним терминє - за робу и услуги з ґаранцию.


Дзе и кому мож рекламовац?


На месце дзе роба купена або зробена услуга. Зоз согласносцу трошителя, пригварку мож дац и на другим, за тото одредзеним месце (шалтер за реламациї, сервис). Рекламацию ше подноши овласценей особи за приманє рекламацийох хтора муши буц присутна на тим месце у роботним чаше.


За хтори час трошитель муши достац одвит?


Исти дзень кед дата пригварка, а найпознєйше у чаше осем дньох по подношеню пригварки. После того трошитель ма право од тарґовищного инспектора вимагац же би принєсол ришенє зоз хторим ше предавательови розкаже най вимаганє трошителя сполнї, одредзи способ сполнєня и термин за тото, хтори нє може тирвац длужей як 30 днї. Трошитель ше може явиц и своєй трошительней орґанизациї хтора му помогнє у ришованю спору.


Кед предаватель прилапи пригварку, трошитель ма право на замену за исти або подобни продукт, на врацанє суми яка одвитує цени на дзень врацаня, або на одстраньованє нєдостаткох на продукту.


Кед даватель услуги прилапи пригварку, трошитель ма право же би ше нєдостаток одстранєло або же би ше му врацело пенєж або зменшало цену зрозмирно нєдостатку датей услуги.

"Предаватель, односно даватель услугох длужен зоз своїм актом блїжей утвердзиц способ и условия ришованя пригварки" (Член 34. пасус 5).

Вимагайце и питайце таки информациї. Маце право на нїх и нє мушице вецей раз приходзиц (трошиц час и пенєж) же бисце ришели проблем зоз рекламацию.

Закон предвидзує (Член 78. точка 19) пенєжну кару од 100.000 до 1.000.000 динари правней особи за потупенє одредбох о рекламациї (Член 34. и 35).

НАДОПОЛНЄНЄ ЧКОДИ


Трошитель ма право вимагац надополнєнє чкоди:


· кед прецерпи чкоду хтора настала пре продукт зоз нєдостатком, односно пре нєзробену услугу або пре зробену услугу з нєдостатком (Член 35);

· у случаю знїщованя, траценя и очкодованя продукта хтори дати на оправку у ґарантним терминє (Член 58);

· у случаю знїщованя, траценя и очкодованя продукта хтори дати на оправку по виходзеню ґарантного термина (Член 58);

Доказованє чкоди остава на трошительови

Трошитель длужен доказац чкоду хтора настала пре нєдостаток купеного продукта або пре нєокончену услугу кед:


1) продукт нє одвитує своєй наменки и нє мож го хасновац на узвичаєни способ;


2) трошитель приведзени до заблуди у поглядзе датуму продукциї и термину хаснованя;


3) пре други нєдостатки продуктох або зробену услугу трошительови направена чкода (Член 59).

Яке надополнєнє чкоди трошитель може вимагац?

· же би ше му випоручело нови продукт, або же би ше му як надополнєнє чкоди виплацело пенєжну вредносц у висини цени предаваня на мало того продукту на дзень врацаня, або може вимагац оправку очкодованого продукту (кед є у ґарантним терминє);
· на надополнєнє у висини стварней вредносци продукту на дзень придаваня продукту на оправку.
Поступок надополнєня чкоди

Судски поступки драги и длуго тирваю, та Закон прилапел ришенє яке стретаме и у странских правох: орґанизация трошительох може ступиц до спору зоз очкодованим, може го превжац, та аж го и сама почац. За потупенє права трошителя, односно направену чкоду малей вредносци мож формовац арбитражни цела за ришованє спорох трошительох у рамикох локалней самоуправи або комори за ришованє спорох трошительох, у складзе зоз законом.

Трошительни кредити


Закон у двох членох (29. и 30) гутори о трошительних кредитох. Пре значносц тих питаньох за трошительох, АПОС пририхтує окремну публикацию о трошительних кредитох.

ТИПСКИ КОНТРАКТИ

Цо то типски контракт

Закон го дефинує як... "контракт хтори без учасци трошителя напредок формуловал предаватель, односно даватель услуги, заключуюци контракт идентичного змисту зоз одредзеним або нєодредзеним числом трошительох.

Контракт зоз пасуса 1. того члена може мац и окремни єднанки яки утвердзени медзи предавательом, односно давательом услуги и трошительом кед ше поволує на общи условия хтори одредзели предаватель або даватель услуги.

Типски контракти обовязую трошителя кед му були познати або мушели буц познати у чаше заключеня контракту.

Кед придзе до нєскладаня общих условийох и окремних єднанкох яки утвердзени медзи предавательом, односно давательом услуги и трошительом, важа исти окремни єднанки.


Типски контракт муши буц у писаней форми и написани на язику хтори ше службено хаснує у Републики Сербиї" (Член 44)

"Кед типски контракт зоз члена 44. того закона ма нєясни одредби, тоти одредби ше будзе толковац на хасен трошителя" (Член 45).

Прецо типски контракти важни за трошительох?


Прето же вони состойна часц купованя роби без хторей трошитель нє може буц (струя, ґаз и др.) и хаснованя услугох (телефонски, кабловски, туристични, здравствени, комунални и други). Нєзависно з ким и прецо трошитель заключел типски контракт, факт же други бок (банка, компания, аґенция, шпиталь и други) вельо моцнєйши и лєпше информовани. У таких условийох трошитель нє ровноправни, та нєобходни правила (закони) хтори обезпечую ровновагу у правох и обовязкох контрактових бокох.


Трошитель  у Сербиї ма ище єдну очежуюцу ситуацию при заключованю типских контрактох – други контрактови бок найчастейше и монополиста. То значи же трошитель нє може виберац, цо му єдно з основних правох.

Цо гваря европски предписаня

Понеже трошителє Сербиї окреме нєзащицени у обласци услугох, и же лєм предстої їх трансформация у складзе з европскима стандардами, з тей нагоди информуєме трошительох Сербиї о Директиви 93/13 ЕЕЦ. Вона ше одноши на одредби контрактох (типских) хтори нє у складзе з началами совисносци и чесносци. Кед таки одредби на терху трошителя, вони го нє обовязую, а контракт може остац на моци лєм кед то можлїве без назначених одредбох. Директива ма и лїстину "условийох за хтори мож повесц же су нєсправедлїви". Лїстина нє заварта и дополнює ше ю у одношеню на праксу. Лїстина тераз ма 17 конкретни условия хтори означени як нєсправедлїви. Начишлїме даєдни.

· кед виключую одвичательносц предавателя або випоручителя услуги у случаю шмерци або калїченя трошителя хторе пошлїдок препущеня предавателя або випоручителя услуги;

· кед обовязую трошителя на сполньованє своїх обовязкох, а источашнє други бок нє сполнює свойо обовязки;

· кед даваю право предавательови односно випоручительови услуги пренєсц права и обовязки зоз контракту на трецу особу без согласносци трошителя, а цо уплївує на горше положенє трошителя;

· нєоповолуюцу обовязку трошителя хтора би шлїдзела з одредбох контракту зоз хторима ше нє мал нагоду упознац пред заключованьом контракту;

· можлївосц одредзовац цену продукта у чаше випорученя, або даванє можлївосци предавательови односно набавячови звекшац цену, без права трошителя одказац контракт поволуюци ше на барз високо одредзену цену у одношеню на цену яка догварена у чаше заключованя контракту.

ПРАВА ТРОШИТЕЛЬОХ У ОБЛАСЦИ УСЛУГОХ


Закон утвердзує ОБЩИ обовязки ШИЦКИХ давательох услугох на шлїдуюци способ:


"Даватель услуги длужен свою услугу понукнуц на способ на  хтори трошителя ясно и нєдвосмислово обвисцує о файти и квалитету услуги яка утвердзена спрам утвердзеней спецификациї.


Кед коло основней услуги потребна и додатна услуга, тоту додатну услугу мож дац лєм зоз предходну согласносцу трошителя.


У случаю зоз пасуса 2. того члена,  даватель услуги подноши иншаку спецификацию зоз хтору облапени шицки дати услуги". (Член 36)


"Цена услуги муши буц напредок утвердзена на способ хтори трошителя нє приводзи до заблуди у поглядзе цени услуги". (Член 37)


Закон реґулує и Обовязки давателя роби и услугох од общого интересу (нє назначує хтори то).


"Явни подприємства, односно привредни дружтва и поднїмателє хтори у складзе зоз законом окончую дїялносци од общого интересу, длужни свойо продукти и услуги давац континуовано на способ на  хтори ше обезпечує предписани квалитет и поряднє обвисцовац трошительох о шицких условийох випорученя и хаснованя продуктох и услугох.


Правни особи и поднїмателє зоз пасуса 1. того члена длужни продукт  односно услугу обраховйовац трошительови на основи стварно оконченого випорученя продукту або зробеней услуги и упознац трошителя з методолоґию формованя ценох." (Член 38)


Закон предвидзує же ше и други услуги, як и права трошительох, будзе реґуловац з окремнима законами.


ТРОШИТЕЛЬ ма право на точну и подполно ясну ИНФОРМАЦИЮ о продуктох и услугох и можлївосц ОБРАЗОВАНЯ и здобуваня знаньох яки нєобходни за витворйованє своїх правох и обовязкох.


Прето Закон у окремним поглавю (Член 46. по 57) предписує обовязки понукачох роби и услугох, кед понукаю свою робу, гоч ю рекламую, гоч означую на декларациї.


Трошительови у Сербиї анї кус нє лєгко дойсц до точней и нєспорней информациї. Нє доступни му европски информациї о тестованю и квалитету роби, а хтора ше находза на тарґовищу Сербиї. Держава ище нє ушорела одношеня хтори би оможлївели и нєзависним трошительним орґанизацийом Сербиї зоз тим ше занїмац по европских стандардох, кед у питаню домашнї продукти и услуги.


Затераз найсиґурнєйши способ же би ше и трошителя у Сербиї точно поинформовало то детальне препатранє ДЕКЛАРАЦИЇ.


Закон предписує (Член 53) же:


"Продукти наменєни обтоку муша мац декларацию хтора облапя податки о продуковательови, жеми походзеня, увознїкови, набавячови, составе, количестве, квалитету, датуме продукциї и чаше тирваня, односно чаше хаснованя, способе хаснованя, отримованю або чуваню продуктох и други податки у складзе зоз законом.


Кед продукти у своїм составе маю фарби, адитиви и други додатки, декларация тих продуктох муши мац точно означене количество, у складзе зоз законом".

Применку Закона о защити трошительох надпатра Министерство за тарґовину, туризем и услуги.

Асоцияция трошительох Сербиї, Площа шлєбоди 2, 21000 Нови Сад

Тел/факс: + 381 21/6623/759    e-mail: apos@neobee.net   www.apos.org.yu

АПОС то нєвладова орґанизация хтора облапя локални орґанизациї трошительох Сербиї (правни особи) и поєдинцох (физични особи). Основани є 2003. року.

Основна дїялносц: промовованє и защита правох трошительох у складзе з европскима стандардами.

Подруче дїйствованя:

· заступанє и защита интересох трошительох

· информованє трошительох

· правна помоц

· сотруднїцтво зоз трошительнима орґанизациями у жеми и иножемстве
ЧЛЕНИ АПОС-а (физични особи) маю право:

· на безплатну правну помоц

· на безплатни публикациї

· на информациї зоз часопису "Тест" хтори видава Stiftung Warentest зоз Берлину, нєзависна орґанизация за контролу квалитета
· на участвованє у роботи орґанох и целох АОПС-а
ПОСТАНЬЦЕ ЧЛЕН АОПС-а И ДОПРИНЄШЦЕ ЖЕ БИ И У СЕРБИЇ ТРОШИТЕЛЬ БУЛ ЗАЩИЦЕНИ ПО ЕВРОПСКИХ СТАНДАРДОХ.
